
“TAYSIZ SEVGİ” 
 
Bizim Cənubi Azərbaycanla ədəbi əlaqələrimiz daima 

olmuşdur. Müxtəlif zaman kəsiyində hər hansı sahədə ay-
rılıq olsa belə, yenə də ədəbiyyat adamları  bir-biri ilə əla-
qə saxlamış, ən azından məktublaşmışlar. Hələ sovet dö-
nəmində çap olunan “Cənubi Azərbaycan antologiyası” 
toplularından cənublu yazıçıların yaradıcılığı ilə az-çox ta-
nış olmuşduq. Yollar açıldıqdan sonra isə ədəbi əlaqələr 
daha da genişlənmiş, nəinki cənubluların kitabları Bakıda, 
hətta bu taydakı yazıçıların kitabları da Cənubda çap olun-
mağa başlamışdır.  

AMEA-nın Məhəmməd Füzuli adına Əlyazmalar İnsti-
tutunda son zamanlar bir sıra yeniliklər baş verdi ki, bun-
lardan biri də müasir şöbələrin yaradılmasıdır. Bizim “Ki-
tabxana və elmi informasiya” şöbəsinin əhatə dairəsi də 
bir sıra yeni layihələr həyata keçirməyə imkan verir. Bu 
imkandan istifadə edərək “Cənubi Azərbaycan yazarları” 
layihəsində hər il bir müasir cənublu soydaşımızın kitabını 
transliterasiya edib nəşrə hazırlamaq qərarına gəldim. Şö-
bə müdirimiz Qutiyera Cəfərovaya təklifimi bildirəndə, 
məmnuniyyətlə qəbul etdi. Həmin silsilədən ilk kitab Mi-
hən Kəriminin “Taysız sevgi” adlı şeirlər toplusu oldu. 

Mihən Kərimi Cənubi Azərbaycanın Ərdəbil ədəbi mü-
hitində yetişən çağdaş şair xanımlarımızdandır. Günəş ili 
1358/miladi 1980-ci ildə anadan olmuşdur. Ali təhsilli hü-
quqşünasdır. Eyni zamanda Ərdəbilin sərhəd aşırı radio-
sunda aparıcı və tərcüməçi kimi çalışır. Bu tayda çap olu-
nan bir sıra kitabların üzünü köçürüb çapa hazırlamışdır. 

Ümumiyyətlə, Mihən xanım bu tayla sıx əlaqəsi olan və-
tənpərvər ziyalılarımızdandır. O, tez-tez Bakıya gəlir və 
buradakı yazıçılarla görüşür, fikir mübadiləsi edir, şeirlə-
şir. Hələ on il bundan əvvəl 2006-cı ildə Natəvan klubun-
dakı bir tədbirdə vaxtilə müəllimim olmuş Bakı Dövlət 
Universitetinin professoru Vaqif Sultanlı ilə rastlaşdıq. 
Dedi ki, avqustda səni çox axtardıq. Cənubdan Mihən Kə-
rimi gəlmişdi. Çox istədim ki, sizi görüşdürüm. Bəlkə sən-
lə birlikdə olmaq onun üçün daha yaxşı olardı və s. Mən 
də öz təəssüfümü bildirdim. 2015-ci il oktyabrın 12-də 
Natəvan klubunda Əhməd Anatollunun nəşrə hazırladığım 
“Öz aramızda qalsın” kitabının təqdimatında Yədullah Kə-
nani bizi görüşdürdü. Hər ikimiz sevindik. Mən Mihəni 
əvvəlcə bir tanışımızın rəssamlıq sərgisinə dəvət etdim, 
daha sonra filarmoniyada xalq şairi Fikrət Qocanın 80 illik 
yubileyinə getdik.        

Mihən mənə “Taysız sevgi” adlı şeirlər toplusunu ba-
ğışladı. Elə yeni layihə də həmin kitabı oxuyandan sonra 
fikrimə gəldi. İllik planımda olan üç kitabdan ilkin Mihə-
nin kitabını transliterasiya edib nəşrə hazırladım.  

Bəhruz İmani “Ön sözdən öncə”də yazır: “Sevimli oxu-
culara artıq bəllidir ki, gənc qadın ədəbiyyatımızın çiçək-
lənmə zəmanı yetişməkdədir. Bu cavan şairə yazıçılardan 
biri də Ərdəbil ədəbi mühitinin yetirdiyi istedadlı şairə 
Mihən xanım Kərimidir.” Cənubi Azərbaycanda belə bir 
dövrün yetişməsi bizi də çox sevindirir.  

Mihənin kitabında əsasən vətənpərvərlik və məhəbbət 
mövzusunda olan şeirlər üstünlük təşkil edir. Müəllif kita-
bı anasına və sevgili həyat yoldaşına ithaf etdiyini qeyd 
edir. Kitabın adından da görünür ki, Mihən üçün ana mə-
həbbəti tayı-bərabəri olmayan sevgidir. Amma biz kitabın 

adında bir sinonim qədər dəyişiklik etməyi məqsədəuyğun 
hesab etdik və onu “Misilsiz sevgi” adlandırdıq. Bu o qə-
dər də poetik ad olmasa belə, orijinaldakı adı saxlamaq is-
tədik. Kitabdakı “Qəzəllər”, “Qoşmalar”, “Gəraylılar”, 
“Yeni şeirlər” adlı bölmələri də olduğu kimi verdik, lakin 
boşluqları doldurmaq üçün bölmə daxilində bəzi yerdəyiş-
mələr etdik. Təkcə ilk bölümün adını dəyişdik. Çünki biz-
də qəzəl 5-13 beytlik olur. Amma Mihənin kitabında  4 və 
3 beytlik qitələr, hətta dübeytlər belə qəzəllər sırasında 
getmişdir. Görünür ki, burada beytlərin sayı deyil, sadəcə 
aa ab... forması nəzərə alınmışdır. Bəlkə də o tayda qayda 
belədir... Digər tərəfdən isə qəzəllərin bir qismi əruz vəz-
nində, bir qismi heca vəznində, bəziləri isə qarışıqdır. Yə-
ni bu şeirləri eyni bir “Qəzəllər” başlığı altında yerləşdir-
mək mümkünsüzdür... 

“Taysız sevgi” kitabında bəyəndiyimiz şeirlər çoxdur. 
Lakin bir sıra şeirlərin redaktəyə ehtiyacı var. Biz kitabı 
transliterasiya edib nəşrə hazırlamaqdan kənar bir şey dü-
şünmədiyimizdən şeirləri olduğu kimi verməyi məqsədə-
uyğun hesab edirik. Mihən Kəriminin poeziyasından əha-
təli danışmaq fikrindən uzağıq. Sadəcə, Hüseyn Siyaminin 
kitaba yazdığı “Ön söz”dən bəzi fraqmentləri diqqətə çat-
dırmaq istəyirik: “Yaradıcılığının böyük qismi məhəbbət 
mövzusuna həsr olunsa da, ictimai mövzular qabarıq şəkil-
də onun əsərlərində öz əksini tapır, o gözəllikləri və insa-
nın müsbət cəhətlərini yalnız özünə yox, bütün bəşəriyyətə 
arzulayır...  

Şifahi xalq ədəbiyyatımızda mövcud olan müxtəlif şeir 
növlərində dilimizin incəliklərindən ustalıqla istifadə 
edən, qələmini sınayan Mihən Kərimi təcnis qafiyəli qoş-
malar da yaratmağı bacara bilib...  

Şairə Azərbaycanın klassik və müasir şairlərinin yaradı-
cılığından bəhrələnib, onları dönə-dönə oxuyub, bəzən us-
tad şairlərin şeirlərinə nəzirə yazıb... Şairənin şeirlərində 
həyatın şirinliyi, açılığı qabarıq şəkildə özünü əks etdirir, 
hər hansı şerini araşdırdıqca neçə məna ilə rastlaşırıq. İstər 
“Yaşıl meşələr” şeri kimi sərbəst şeiri olsun, istərsə də 
“Mənə düşdü” kimi gəraylı şeri, ya ürək yandıran “Ləkə-
lədin vüqarımı” şeri olsun. 

Mihən Kərimi iyirmi ildən artıq şeir yazdığına baxma-
yaraq, çapa hazırladığı bu şeirləri həyatın iki mərhələsində 
yazdığı özünü göstərir. Və son vaxtlar yazdığı bir çox şeir-
lərinə “Ailəvi şeir” adı verir. 

O, uzun illər yazdığı müddətdə insanların içini ovan 
qəmli, kədərli, sevincli hissiyyatı incə və gözəl şəkildə qə-
ləmə alıb. Xüsusilə, öz zərif cinsinin haqqının zorakılıq 
əsərində paymal olduğunu heç də unutmayıb.” 

Mənim Mihən Kərimidə ən çox qiymətləndiyim onun 
vətənpərvərliyi, alicənablığı və sevgisinə sədaqətidir. 
Onun bu xarakterik xüsusiyyətləri şeirlərində də qabarıq 
şəkildə özünü büruzə verir. Şair bacımıza böyük yaradıcı-
lıq uğurları arzulayırıq. Ümid edirik ki, onun yeni-yeni ki-
tabları çap olunacaq, Mihən o tayda olduğu kimi bu tayda 
da öz istedadı, səmimiyyəti ilə tanınacaq və seviləcəkdir.   
 

Sona XƏYAL 
AMEA-nın Məhəmməd Füzuli adına  

Əlyazmalar İnstitutunun böyük elmi işçisi, 
Azərbaycan Yazıçılar Birliyinin  

“İrs” komissiyasının sədri    

ÖMRÜ SANMA UZUN YOLMUŞ 

      
 
 

TİKƏ-TİKƏ 
 

Yurd-yuvamdan ayrıldılar yurduma göz dikə-dikə, 
Paylaşdılar, nahaqcadan yurdumuzu, tikə-tikə. 
 
Ocaq deyib isindiyim ocağı sərhəd yazdılar. 
Göz ağladı qarşılıqlı məftilləri çəkə-çəkə. 
 
Analar qolu qoynunda, balalar düşmən torunda, 
Qovruldular qorğa kimi hicrandan bel bükə-bükə. 
 
Özümüzə rəiyyət deyib, ağa oldu bizə qullar, 
Haqqımızdan haq ayrıldı aran, yaylaq əkə-əkə. 
 
Yarı oyan, yarı bu yan, aralandı yar yarından, 
Vətən oldu iki parça, əcnəbilər sökə-sökə. 
 
Başsız yetim satını tək Quzey-Güneyə paylandıq, 
Könülsüz öz əlimizlə ara divar tikə-tikə. 
 
Bu taleyə dözməlisən, nə qədər də yansan, Günəş, 
Səndən əvvəl min-min ürək can veribdi çökə-çökə. 

TAYSIZ SEVGİ (ANA) 
 

Qaytar məni uşaqlığa, qoy sinənə qoyum başım, 
Gözlərinə tonuxaraq, ətəyinə töküm yaşım. 
 
Götürmə göz gözlərimdən, gözlərində dalım, itim, 
Həyat nədir, səndə duyum, zay olmamış bu gənc yaşım. 
 
Al bağrına bağırdaşın, söylə körpə laylasını, 
Xatırlayım uşaqlığı, isti bağrına sarmaşım. 
 
Hansı yana üz tutdumsa, minnət gördüm məhəbbətdən, 
Aydan arı məhəbbətsən, sevgisi taysız sirdaşım. 
 
Hər dövranın öz sevgisi, hər sevginin öz ətri var, 
Ey sevgisi taysız* anam, mənim riyasız yoldaşım. 
 
Sən sonulmaz bir günəşsən, Günəş sənin izinlədir, 
Həqiqətin tam mənası, qoyma yalana yanaşım. 

 
 
 
 
 

*misilsiz 

ADAXLANDIQ 
 

Sevgimizi başlamadan ayrılığa adaqlandıq, 
Qoşa sevgi daşımadan qəribliyə yaraqlandıq. 
 
Şirin arzu iz salmadan uduzduq ömrü hicrana, 
Toxunmadı xəyalımız yad ellərdən soraqlandıq. 
 
Nə sən bitdin, nə mən bitdim, bu gülşəndə gül olmadıq, 
Sevgi dənin səpən vaxtda xəyanətlə oraqlandıq. 
 
Baharımız qışa döndü, boran süzdü arzumuzu, 
Günün orta zamanında sənli-mənli sazaqlandıq. 
 
Nə yaxşıydı lal qalaydı, istəyimiz dinməyəydi, 
Dindirildi dilə düşdü, günü-gündən uzaqlandıq. 
 
Qələmimiz oynamadı sevgimizi rəsmə çəkək, 
Bağlı qaldı diləyimiz, yazılmamış varaqlandıq. 

ÖMRÜ SANMA UZUN YOLMUŞ 
 

Sən gövdəli bir ağacsan, budaqları bara dolmuş, 
Mən ağacdan qopan qolam, yarpaqları yeni solmuş. 
 
Sənin kökün köklənibdi mahal-mahal tarlalara, 
Məndə bitən yeni kökü içimdəki ilqar yolmuş. 
 
Ucqarlardan uçub gələn, sən axtaran durnayamsa, 
Ancaq hüzündən incələn, mənəm könlü talan olmuş. 
 
Sən bir ömür qış yaşayan, mən ömrünə qonan bahar, 
Mən qışını yaz eyləyən, öz yazına xəzan dolmuş. 
 
Sən əməyin barın görmüş yaşıl çiçəklər bağbanı, 
Mən bir lala arzusunda, sən üstünü çor tək almuş.  
 
Mən bir Günəş, sən bir işıq, bir nöqtəyə gəl sunulaq, 
Gəl alışaq, ayrılmayaq, ömrü sanma uzun yolmuş. 

İNCİ OLUB DÜZÜLMƏRƏM 
 

Bilirəm ki unutmusan, xəyalında gəzilmərəm, 
Amma bu sevda oduna yanaramsa, üzülmərəm. 
 
Düşünməzdim sevgi dağı buz olarmış, əriyərmiş, 
Dalğan önü qovularsam, sahilindən bezilmərəm. 
 
Məni bir damla yaş edib, gözlərindən axıtsan da, 
Yanağının zirvəsinə qonub qallam, süzülmərəm. 
 
Hicran fırtına yaradıb, vüsala olsa qadağa, 
Sevgin ilə qalib ollam, ölümə də əzilmərəm. 
 
İllər ötsə, zaman keçsə, hicran qəddim kəman etsə, 
Uzun həsrət qarşısında əyilmərəm, büzülmərəm. 
 
Sən Günəşin boyasısan, dönmə məndən, ey işığım, 
Səndən başqa heç boyuna inci olub düzülmərəm. 

GÖZ BƏBƏYİM 
 

Hər gecə sübh açılınca səni oxşar ürəyim, 
Tək sənə bağlıdı canım, səni səslər diləyim. 
 
Bilirəm sanki bütün dərdə könül verməmisən, 
Hiyləli söhbət ilə tovla məni, qov, küləyim. 
 
Eşqinə sadiq olanlarla fələk düz deməyib, 
Bunu aləm də bilir, sən də ki, namərd fələyim. 
 
Saçlarım döndü dənə bircə baxış həsrətinə, 
Yandırıb-yaxsa məni, dön geri bir bax, mələyim. 
 
Qorunursan elə məndən, sanki bir fırtınayam, 
Öyrənib özgələrə, məndən usanma, çiçəyim. 
 
Dolanırsan geri məndən, məni gözdən atasan, 
Köklənib könlümə eşqin, gəl həyatım, köməyim. 
 
Son baxış ayrılanı gözlərini yay gözümə, 
Qoy danım ayrılığı, ay Günəşim, göz bəbəyim. 

GƏLƏRƏM 
 

Yolumu gözlə dedin, axşam olunca gələrəm, 
Son qoyub ayrılığa, həsrəti kökdən silərəm. 
 
Qarşımı kəssə külək, şaxta, boran, çənli duman, 
Sənə yetməkdən ötür çən-dumana Ay çilərəm. 
 
Ağladıq gör neçə il bir görüşün həsrətinə, 
Uğurlu bir vüsalı bir daha Haqdan dilərəm. 
 
Qoymaram bir də dəyə sevgimizə hicran əli, 
Baş qoyub dizlərinə, söylə, haçan dincələrəm? 
 
Gəlmədin batdı Günəş, Ay gecəyə vurdu yaraq, 
Ovundum öz-özümə yox, gələcək, mən bilərəm. 
 
Düşdü tovdan gözüm, ancaq qapı taqqıldamadı,  
Səhərim göz açana, bil daha sənsiz ölərəm. 
 
Keçdi min bir belə axşam, yenə qaldım asılı, 
Gizlin, aşkar, gözəlim, kuyinə qan-yaş ələrəm. 

KARDIR FƏLƏK 
 

Kardır fələk, iniltimə oyanmır ki, oyanmır, 
Dərd qalanır dərd üstünə, talanmır ki, talanmır. 
 
Mənə qıymır bir içim su, rahat aşsın boğazdan, 
Öz əlində dəniz-okyan, calanmır ki, calanmır. 
 
Bir istəyi doğrulmağa min bir yasaq önləyir, 
Vaxtdan əvvəl gəlir əcəl, yubanmır ki, yubanmır. 
 
Ürək arzu öyrənəndə paxıl fələk qınaqlayar, 
Ömür axır axar çay tək, dayanmır ki, dayanmır. 
 
Çox qönçəni gül olmamış boran üzmüş sapından, 
Əmək çəkən budaq bara boyanmır ki, boyanmır. 
 
Günəş artıq ləçək açmır bu dağların üstünə, 
Buz əriyib, çay daşammır, qalanmır ki, qalanmır. 

BİZ BİR BUDAQ ALMASIYIQ 
 

Canda özək ürək olsa, ürəyimin özəyisən, 
Ömrə şənlik gərək olsa, həyatımın bəzəyisən. 
 
Səni atmaz, unutmazam, and içirəm əhdimizə, 
Sevgi adlı dünyamızın sən yenilməz dirəyisən. 
 
Sənsiz qışa uğramışdı yayı, yazı itən ömrüm, 
Oldun ömrə barlı bahar, saralmayan çiçəyisən. 
 
Dünya dolu gözəl olsun, göz əymərəm gözəllərə, 
Mənim gözüm yalnız səndə, sən gözümün bəbəyisən. 
 
Səndən bir gün ayrılarsam, açmaz eynim, gülməz üzüm, 
Sən ruhumun qidasısan, gerçək olan diləyisən. 
 
Biz bir budaq almasıyıq, yarı sənsən, yarısı mən, 
Bu sevginin, bu həyatın dirçəlməyə gərəyisən. 
 
Dağlar göyə baş qaldıra, son üzərin alar günəş, 
Sönməz varlıq, mənim anam, sən Günəşin ləçəyisən. 

LƏKƏLƏDİN VÜQARIMI 
 
Sil adımı dəftərindən, ürəyindən silən kimi, 
Dönmə bir də bu ellərə, elin qərib bilən kimi. 
 
Qara saçdan vida edib hicranına dözər oldum, 
Nədən etdin vəfasızlıq həyatıma gələn kimi? 
 
Taleyimə yar olmadın, dərdim anıb sarılmadın, 
Burax, çıx get bu yerlərdən, bir yol düşüb ölən kimi. 
 
Düz ilqarın yalan çıxıb, ləkələdin vüqarımı, 
Heç vicdanın oyanmadı, qara bəxtə gülən kimi. 
 
Necə qıydın sevgimizə, öz əhdindən dönər oldun? 
Mən əhdinə uyan baxtda ürəyimi bölən kimi. 

1393/1/18-2015  
 

GƏL, ÜZÜMÜ GÜLDÜR, ATA 
 

Kaş ömrümün zülmətinə bircə dəfə nur saçaydın, 
Ürəyimin düyününü vüsala doğru açaydın. 
 
Xəyalımda bəslədiyim yuvamıza bir qonsaydıq, 
Ummaz idim qalmağını, lap belə qəflən uçaydın. 
 
Mən ürəyi qanlı lalə, qan içində qan ağladım, 
Nə olar ki, bu laləni götürüb bir sən qaçaydın. 
 
Sən gedəli gülməz üzüm, gəl üzümü güldür, ata, 
Kaş ömrümün zülmətinə bircə dəfə nur saçaydın. 

ÇÖKMÜŞ OLUR 
 

Sanki sevinc sarayımın divarları çökmüş olur, 
Yoxsa bu sevda sarayın məhrəm əli sökmüş olur. 
 
Yeni təməl bağlayanı çiçəyimə çor sarıldı, 
Mən seçdiyim bu güldana kimsə xarın əkmiş olur. 
 
Ümid vardır deyə-deyə gənc ömrümü verdim yelə, 
Yoxsa fələk qərar vermiş, böylə qəddim bükmüş olur. 
 
Bu dünyada doğma vəfa, de, kimdən diləyim fələk? 
Yar andığım vəfadarım əğyara göz dikmiş olur. 
 
Zaman ötür gün əyilir, Günəş boyu gödəldikcə, 
Sanki zülmət qalib gəlir, üzə örtük çəkmiş olur. 

 
MƏNSİZLƏMİŞƏM 

 
Çəklini taxçada yox, boxçada, yar, gizləmişəm, 
Hər qaranlıq gecədə Ay işığın izləmişəm. 
 
Nə bilirsən ki, gülüm, mən səni sənsiz gecələr, 
Axtarıb tapmamışam, bir daha sənsizləmişəm. 
 
Səni duyduqda mələk, artdı dilək, verdim ürək, 
Unudub öz-özümü, gör necə mənsizləmişəm. 
 
Əydim ilqarına baş, hər nə dedin, yox demədim, 
Tanıdım tanrı səni, anladım dinsizləmişəm. 

YASAQ SEVGİ 
 

Ey məni gözdən atan, gözlərə qurban demişəm, 
Bir dönüb baxmağına min kərə can-can demişəm. 
 
İnciyib incidənim, heç zada məndən küsənim, 
Səndən özgə, de, kimə, könlüm evin yan demişəm? 
 
Məni görcək, gözəlim, gül üzünü daldaladın, 
Şübhələndim özümə, bəlkə də böhtan demişəm. 
 
Sən usandıqca gözümdən, zaman andırdı mənə, 
Məndə hər dərd də olursa, onu asan demişəm. 
 
Qadına sevgi yasaq, eşq qoruq, istək uzaq, 
Qadını eşqi üçün tapdanan insan demişəm. 

 
HİCRAN ŞƏRTİ 

 
Söylədim dərdim sənə, dərdimə dərman edəsən, 
Demədim qəlbim evin bir yellə talan edəsən. 
 
Dedim hər dərd yıxanmaz, yıxar əlbəttə məni: 
Məni sənsiz qoyasan, şərti də hicran edəsən. 
 
Sən bilirdin uduzar sevgi sınağında Günəş, 
Niyə çəkdin sınağa, bağrını al qan edəsən. 

DİKSİNƏN YANAQ 
 

Gah açılır, gah yumulur gözlərimin qapaqları, 
Sanki varmış intizarı, gözləyir ən uzaqları. 
 
Nə yuxuya dalır bir an, nə yollardan üzür ümid, 
Gecə-gündüz vaxt itmədən diksindirir yanaqları. 
 
Bilməm Tanrı böylə yazmış, ya taleyim küsüb məndən? 
Alnı açıq təbəssümə həsrət qoyub dodaqları. 
 
Sevgisinə baş əydiyim, arxa bilib dağ sandığım, 
Sanki yurddan dönər olub, daha gəlmir soraqları. 
 
Zaman ötür, Günəş batır, Tanrı köhnə düşmən sayaq 
İntizarı uzandırır, təkrarlayır sınaqları. 

 
 

QƏLƏM 
 
Qələm oynar yenə də dəftərilə gizli qaça, 
Gizlədir kəlmələri, dəftəri qoymur söz aça. 
 
İçi boş səfhələrə qaş-gözün oynatmadadır, 
Danır hər varlığını söz düşübən qaçhaqaça. 

ƏSKİ DOSTUM QONAQ OLMUŞ 
 

Yardan özgə elə bil, el bütün göz-qulaq olmuş, 
Sevənə zövq verəcək əski dostum qonaq olmuş. 
 
Az zaman gəldi sevinc tutdu ol dostun yerini, 
Yenə ol qəm qayıdıb mənlə qol-budaq olmuş. 
   
Sanki qandır damarımda məni mənsiz də süzür, 
Qayğıkeş dostdu mənə hərtərəfli yaraq olmuş. 
 
Hər gələn getdisinin vaxtını imza elədi, 
Sarılıb mənlə qalıb o sevincə duzaq olmuş. 
 
Kəsəcək kölgə onu vaxtı çatarkən Günəşin, 
Demə bir darğadı qəm, hər tərəfdə soraq olmuş. 

 
SƏNSİZ SƏHƏR OLMAZ 

 
Açmaz günəşin gün üzü sənsiz səhər olmaz, 
Dərd yırğalanıb enməsə şe’rə, əsər olmaz. 
 
Pis gün ki, ötür toxlaşıram yaxşıya doğru, 
Ol gün nə olarsa, de, dünəndən betər olmaz. 
 
Ömrüm boyu ağlatdı fələk, hicrana yandım, 
Sandım ki, fələk qarğasa, bəxtdə kəsər olmaz. 
 
Coşsa hər ürək sevgisinə sevgi dadilə, 
Hicrandan ona bil ki, əbədlik çəpər olmaz. 

İNLƏYİR 
  

Yolda qalmış gözlərim, illərdi sənsiz inləyir, 
Söyləsin dərdin sənə dərd üstə dərdin çinləyir. 
 
İntizardan başqa var, həsrət gözün hissin yoran, 
İntizarındır, gülüm, şən qəlbimə qəm telləyir. 
 
Çox zamandır ayrılıq candan salıbdır qəlbimi, 
Ayrılıqdan ayrılıq yoxsa bizi üstünləyir? 
 
Sızladım, əhvalıma göydə buludlar tökdü yaş, 
Səndən özgə hər nə var bir-bir bu dərdim dinləyir. 
 
Mən cavanlıq gəncini bir əhdə qurban eylədim, 
Vaxtdan əvvəl ömrümü artıq ölümdür önləyir. 

 
QARA BƏXTİM 

 
Neçə illərdi ki, küsmüş yuvasından qara bəxtim, 
O zamandan ki, könül bağladı namərd yara bəxtim. 
 
Döndü könlümdə külə bəslədiyim arzu, dilək də, 
Necə düşdü yar əlindən bilə bilməm dara bəxtim. 
 
Sirr açan gözlərimə vermədi imkan dodağım heç, 
Gizləyib qıssa gülüşlə yaradır söz tara, bəxtim. 
 
Məni illər qəmi sındırmadı, sındırdı bu hicran, 
Axırda qovuşdu naz-işvə ilə əğyara bəxtim. 

NƏ EDİM 
 

Ürəyim qandı, fələk, dərdinə dərman nə edim? 
Diləyə üstün olan qəmlərə qurban, nə edim? 
 
İntizardır göyərir hey ümidim yoxluğuna, 
Olmur ömrüm bir an azad bu xəyaldan, nə edim? 
 
Hər nəyəm, kaş məni mən tək yaya dost-düşmənimə, 
İncidir, haqsız olan boynuma böhtan, nə edim? 
 
Bir səhər gözləyirik min gecənin zəhrin udub, 
Qorxuram daldalana, çıxmaya ol Dan, nə edim? 
 
Min baxış bir Günəşin gəldisinə diz çökürüb, 
Olmasa insan ara Haq ilə divan, nə edim? 

 
ZİKR ELƏDİM 

 
Gecədən çıxmaq üçün sübhə kimi fikr elədim, 
Günəşin güzgüsünə düşdü gözüm, şükr elədim. 
 
Dedim axır üzülüb intizarın qol-budağı, 
Öyübən taleyimi, xoş günümü zikr elədim. 

ORTAYA MƏFTİL ÇƏKDİ 
 

Sürdü hökmün bu fələk ayrılığa qol çəkdi, 
Səni məndən ayırıb, aramızdan yol çəkdi. 
 
Həsrəti hakim edib gözləri ağlatmaq üçün, 
Təməli baltalayıb, susmaq üçün kol çəkdi. 
 
Günəşi dustaq edib ki, işığı üzmək üçün, 
Zülmətə meydan açıb, sərgisini bol çəkdi. 
 
Ayrılan vaxt dönümün bir günə imza etmiş, 
Dandı əhd-ilqarını dönməsi bir il çəkdi. 
 
Yoluna gül döşəyib, yollarına göz dikdim, 
Söyləyin, atdı məni, ortaya məftil çəkdi. 

QOŞMALAR 

 
 
 

ELİM QALMAYIB 
 

Elə darıxmışam cansız həyatdan, 
Bir gün yaşamağa meylim qalmayıb. 
Yuvasız bir quşam, ömrü didərgin, 
Vətən qəribiyəm, elim qalmayıb. 
 
Doğanım anadır, boğanım dünya, 
Həyatdan yorulub gəlmişəm cana. 
Lənət olsun belə vara, ərkana, 
Çəkməyə qəm yükün belim qalmayıb. 
 
Ağrıyan başıma yarım diz vermir, 
Taleyim qaradır, bəxtim üz vermir. 
Bu qədər ah-zara fələk göz vermir, 
Yolmağa saçımı, telim qalmayıb. 
 
O gün ki, vuruldum bir parça daşa, 
Çıxmışam talelə sülhə, savaşa. 
Bir ömrü hüznlə vurmuşam başa, 
Qəmlər ayırd edən dilim qalmayıb. 

QAYIDACAQSAN 
 
Gedəndə baxışın gələrəm dedi, 
Dərdini hardasam dilərəm dedi. 
Ayrı yaşamaram, ölərəm dedi, 
Bilirəm sən mənə qayıdacaqsan. 
 
Gedəndə son vida demədim sənə, 
Qayıdar hər küsən bülbül çəmənə. 
Qovuşar hardasa sevən sevənə, 
Bilirəm sən mənə qayıdacaqsan. 
 
Hissimdən eşqimin odu sönməyib, 
Gözümdə iz salan üzün dönməyib, 
Ürək çəməninə yad quş qonməyib, 
Bilirəm sən mənə qayıdacaqsan. 
 
Baxışın götürmüş hissimdən yaşmaq, 
Üryan hisslərimə olubdur boyaq. 
Bir zaman gözümdən düşsən də uzaq, 
Bilirəm sən mənə qayıdacaqsan. 
 
Əlinin istisi əllərimdədir, 
Nişanə şanəsi tellərimdədir. 
Birinci baxışın illərimdədir, 
Bilirəm sən mənə qayıdacaqsan. 
 
 
 



Misilsiz sevgi 

 26 

 
 

DEDİM, DEDİN 
 
Baxdım gözlərinə dincəlsin ürək, 
Dedin: baxışların nəyimə gərək. 
Döndərdin üzünü əsməmiş külək, 
Məhəbbət dünyama sığmadın ki sən. 
 
Dedim: yoruımadım yol gözləməkdən, 
Dedin: yarımazsan sən bu əməkdən. 
Dedim: bir yol barış mənlə ürəkdən, 
Məhəbbət dünyama sığmadın ki sən. 
 
Dedim: yaddaşımda həkk olub adın, 
Dedin: itiribsən həyatın dadın. 
Dözdüm tənəsinə doğmanın, yadın, 
Məhəbbət dünyama sığmadın ki sən. 
 
Dedim: qürurumu sındırdım sənə, 
Dedin: yanmağının nə xeyri mənə. 
Söylədim özümə mən dönə-dönə: 
Məhəbbət dünyama sığmadın ki sən. 
 
Dedim: həyatının günəşiyəm mən, 
Dedin ki, uduzur ömrünü sevən. 
Dedim: vidasız get, Günəşsiz gedən, 
Məhəbbət dünyama sığmadın ki sən. 

DÖNÜMSÜZ YOL 
 
Sən getmə desən də, gedəcəyəm mən, 
“Olmaz”ın yaxasın didəcəyəm mən. 
Deməmiş sözləri deyəcəyəm mən, 
Dönümsüz bir yoldur tutduğum bu yol. 
 
Umuram bu yolda Tanrıdan dayaq, 
Gedirəm bu yolu yatıq, gah oyaq. 
Bu yolda ölüm var qalımdan qabaq, 
Dönümsüz bir yoldur tutduğum bu yol. 
 
Gedirəm bu yolda tapam özümü, 
Seçib dost-düşməni, siləm gözümü. 
Toplayam dağılmış sirli sözümü, 
Dönümsüz bir yoldur tutduğum bu yol. 
 
Bu yol həyatımın ilki, sonudur, 
Taleyim boyuna tikən donudur. 
Bəlkə də hər zadın ardı, önüdür, 
Dönümsüz bir yoldur tutduğum bu yol. 
 
Bu yoldur yazımı yazan, ya pozan, 
Odur dilək əkən, ya gorun qazan. 
Bilirəm taleyim ondan deyil yan, 
Dönümsüz bir yoldur tutduğum bu yol. 

QAYIDACAQMI 
Qələm dostum Məlihə Xəyyir 

ilə birgə xatirəli şeir 
 
Görəsən könlümə iz qoyub gedən, 
Yaramın üstünə köz qoyub gedən, 
Gözümdə min baxım söz qoyub gedən 
Bir daha geriyə qayıdacaqmı? 
 

Görəsən alnımdan yazımı pozan, 
Şaxtalı qələmlə günümü yazan, 
Hər gecə uyqumu hicrana yozan 
Bir daha geriyə qayıdacaqmı? 
 

Görəsən vüsalı daşa çevirən, 
Arzu kuzəsini boşa çevirən, 
Gözümdə sevgini yaşa çevirən 
Bir daha geriyə qayıdacaqmı? 
 

Görəsən könlümü ovlayıb gedən, 
Körpəcik sevgimi tovlayıb gedən, 
Məni ürəyindən qovlayıb gedən 
Bir daha geriyə qayıdacaqmı? 
 

Görəsən bir zaman sevgimi öyən, 
Qərib bir axşamda qapımı döyən, 
İndi ayaq çəkib yolunu əyən, 
Bir daha geriyə qayıdacaqmı? 
 

Görəsən, görəsən, görəsən, Allah, 
İçimdə sevincə dönəcəkmi ah. 
Məndən ayrı düşən sevgili səyyah 
Bir daha geriyə qayıdacaqmı? 

NEYLƏYİM 

 
Sıramız günbəgün düşdü sayından, 
Heç kəs yarımadı umar payından. 
Didərgin düşdülər tay-tuş tayından, 
Eli eldən edən fələyə neylim? 
Məni atıb gedən mələyə neylim? 
 

Dəyişdi ilqarım, yazım, qismətim, 
Yayıldı qürbətdə adım, şöhrətim. 
Mahaldan-mahala qondu niyyətim, 
Özündən ayrılan ürəyə neylim? 
Məni atıb gedən mələyə neylim? 
 

Olmadı ürəyə cavabım, sözüm, 
Hər zada bəs dedim dərdlərə dözüm. 
Dözümü sındırdı sir yayan gözüm, 
Ovsarı olmayan diləyə neylim? 
Məni atıb gedən mələyə neylim? 
 

Qopdu budaqlarım, sındı qollarım, 
Saraldı yarpağım, köküm, kollarım. 
Tozlara büründü yurdum, yollarım, 
Tufanlar gətirən küləyə neylim? 
Məni atıb gedən mələyə neylim? 
 

Vətəndə qəribə, eldə yad oldum, 
Şadlıqdan boşanıb, qəmə ad oldum. 
İçində boğulan bir fəryad oldum, 
Eşqə sərhəd olan kələyə neylim? 
Məni atıb gedən mələyə neyli 

SÖZ DEMƏMİŞƏM 

 
Nə dedin, baş üstə demişəm, gülüm, 
Sözünün üstünə söz deməmişəm. 
Səni qarğamağa gəlməyib dilim, 
Sözünün üstünə söz deməmişəm. 
 

Oyaqlıq mənimçün olubdur peşə, 
Gecə çatdırmışam Ayı Günəşə. 
Vurmusan hicrinlə qəlbimə tişə, 
Sözünün üstünə söz deməmişəm. 
 

Eşqimdən ön tutdum qara həvəsin, 
Sızladım, ucaltdın acılı səsin. 
Yasladın arzusun bu mən bikəsin, 
Sözünün üstünə söz deməmişəm. 
 

Dosta, naməhrəmə, yüz min namərdə 
Açmısan sirrimi, salmısan dərdə. 
Qonub ürəyimə qəm pərdə-pərdə, 
Sözünün üstünə söz deməmişəm. 
 

Gözlərin yalanın düzünü deyib, 
Hər gün baxışların bir yana əyib. 
Tamahın gözəllər gözünə eyib, 
Sözünün üstünə söz deməmişəm. 
 

İndi də əğyarı çəkirsən gözə, 
Sızlaram sirrimi şeirə, sözə. 
Günəşəm, bir cəfan çəkmədim üzə, 
Sözünün üstünə söz deməmişəm. 

İTƏN MƏNLİK 

 
Dolaşıq saçların darağıyam mən, 
Xəzan çiçəklərin arağıyam mən. 
Atılmış dəftərlər varağıyam mən, 
Məni mənliyimə kim qaytaracaq? 
 

Sökülmüş xalçalar ilməsiyəm mən, 
Yüngül kəlmələrin cümləsiyəm mən. 
Qurdağız insanlar tikəsiyəm mən, 
Məni mənliyimə kim qaytaracaq? 
 

Arzusu qovulmuş bir ürəyəm mən, 
Kökünü qovuran bir küləyəm mən. 
Alçaq həvəslərə bir mələyəm mən, 
Məni mənliyimə kim qaytaracaq? 
 

Çayam, axarıma uymur çiçəklər, 
Xəzanam, yurduma qoymur küləklər. 
Pırtlaşıq halıma yanmır ürəklər, 
Məni mənliyimə kim qaytaracaq? 
 

Boşboğaz ağızlar sözü olmuşam, 
Soyuq ocaqların közü olmuşam. 
Fitnə barmaqların gözü olmuşam, 
Məni mənliyimə kim qaytaracaq? 
 

Döndü nağıllara taleyim, yazım, 
Çevrildi xəzana baharım-yazım. 
Tutuldu acığa istəyim, nazım, 
Məni mənliyimə kim qaytaracaq? 

GEDƏN QAYITMIR 

                         
    Rübab dostumun, əziz qardaşımın  

                                       vaxtsız ölümü münasibətilə 
 
Ürəyində daldalanan ağır qəm, 
Gözlərindən dalğalanır, damlayır. 
Baxışının axarında xəyallar, 
İçərində arzuların şumlayır. 
 

Uzun yoldur baxışının axarı, 
O, keçmişin dəftərini varaqlar. 
O varaqlar ancaq nisgil, ancaq qəm, 
O, bir anda bütün ömrü soraqlar. 
 

Bu alovlar, bu haraylar, bu haylar, 
Heç birisi bu fələyi oyatmır. 
Sanki dönmüş yalvarışlar, qarğışlar 
Getdi əldən getməməli qayıtmır.  
 

İndi bir sən, sənə yoldaş bollu ah, 
Alışdırır sən yaşayan daxmanı. 
Sən yanırsan itən əziz qəminə, 
Fələk isə diriləri yalmanı. 
 

O nə duyur qəm daşıyan ürəyi, 
O nə duyur yetim qalan diləyi. 
O dağıdır yuvaları, can alır, 
Əldə qalır körpələrin bələyi. 

BAHAR QOXUSU 

 
Qış günü baharın qoxusu hopdu 
Əllərin əlimə sarılan zaman. 
Sevgi dalğalandı, sahili tutdu, 
Könüldə hicranı yazılan zaman. 
 
Səninlə həyata varınan gündən, 
Qüssəyə yan dedim, ölümə gəlmə. 
Sənlə çiçəkləndi bütün arzular, 
Gəl könül bağçamdan izini silmə. 
 
Sızlar balabandım, itgin ağlayan, 
Sən vüsal mahnısın çalar saz oldun. 
Sən hicran mətləli sonsuz bir şe’ri 
Vüsalla bitirdin, yaşıl yaz oldun. 
 
Zirvədən dərəyə yuvarlanmışdım, 
Qaldırdın zirvəyə, qürura çatdım. 
Sevgimiz dil açdı, nəğmələr qoşdu, 
Sevginlə ölümə sərhəd yaratdım. 
 
Dağılmış yuvanın küsən quşunun 
Qurdun yuvasını, həyata uydum. 
İllər itirdiyim mə’nəviyyatı 
Tapdım nəfəsində, İşığa uydum. 
 

92/3/8-2014 

İNSANLIQ ÖLÇÜSÜ 
 

Köhnəlir ömürlər təzəbətəzə, 
Nəsillər dəyişir, zaman ötüşür. 
Aylar ilə dönüb, illərsə əsrə, 
Yalnız məramına fələk yetişir. 
 
Bir başdan gəlimdir, bir başdan gedim, 
Biri cavanlanır, biri qocalır. 
Ədalət çəkisin düz çəkən olmur, 
Biri ac can verir, biri ucalır. 
 
Yoxsulun olumu, ölümü nisgil, 
Yaşayır bir ömür, amma yarımır. 
O qədər insafsız bölünür həyat, 
Cavanlıq çağında solur, qarımır. 
 
Nolaydı, görəydim bir gün bu dünya 
İnsanlıq ölçüsün bərabər tuta. 
Tanına ədalət, insaf, sədaqət, 
Hərə öz haqqına insafla çata. 

DÜNYA 
 
Ay bizə vəfadan öyrədən dünya, 
Gör necə çıxmısan sözündən yana. 
Qoymusan bir çıraq gör yana-yana?  
“Mən” deyən başlardan tac alan dünya. 
 
Bir əlin baltadır, bir əlin daraq, 
Bir əlin sökməkdə, bir əlin yaraq. 
Hər nəyik, biz sənə qonağıq, qonaq, 
Hər gələn qonaqdan bac alan dünya. 
 
Alırsan ağacın əlindən korun, 
Şikarsız qoymursan fələyin torun. 
Zəifə sınadın qolunun zorun, 
Yoxsulun canını ac alan dünya. 
 
Hörümdə mahirsən, qarı hörümçək, 
Nə olar, fəndindən bir daha əl çək. 
Məhbəsdə qıvrılan qın olsun çiçək, 
Güclüdən, gücsüzdən güc alan dünya. 

ATA GÜNÜ 
 

Atalığın sevgisini doymamış, 
Ata eşqin düşünməmiş, duymamış, 
Uşaqlıqdan böyüklüyə uymamış, 
Əlimizdə ata əlin görmədik. 
 
Dizi üzrə baş qoymadıq doyunca, 
Həsrətində qaldıq ömür boyunca. 
Körpə yaşı birdən ona sayınca, 
Əlimizdə ata əlin görmədik. 
 
Ata günü ataya pay almadıq, 
Göynəmədik, ötən ömrün saymadıq. 
Ata eşqin aramadıq, yaymadıq, 
Əlimizdə ata əlin görmədik. 
 
Ata günü bir məzarla görüşdük, 
Xatirəli bir şəkillə öpüşdük. 
Qəm-kədəri sevincisiz bölüşdük, 
Əlimizdə ata əlin görmədik. 

MƏNSİZ 
 
Ölüm gəlib üstümüzü alanda, 
Qocalığım cavanlığa dalanda. 
Yaşıl duyğum xəzan kimi solanda, 
Mənsiz məni yad edələr, neylirəm? 
 
Arzularım qol-budağın üzəndə, 
Ömür fəslim sona çatıb süzəndə. 
Dünya mənə dodağını büzəndə, 
Mənsiz məni yad edələr, neylirəm? 
 
Tanımasa hünərimi eldaşlar, 
Bəyənməsə vüqarımı dildaşlar. 
Qəbrim üstə gəlsələr də yoldaşlar, 
Mənsiz məni yad edələr, neylirəm? 
 
Olan gündə dəyərimi bilməyən, 
Ürəyimin qübarını silməyən, 
Varlığımı qorumayan, gəlməyən, 
Mənsiz məni yad edələr, neylirəm. 

YOXSULLUQ 
 
Olur məclislərdə ayaqda yerim, 
Göstərir kasıbam uzaqdan dərim. 
Dolanmır dövrəmə bir ərbab kərim, 
Hər zaman artıqdır bəla, dərd-sərim. 
 
Aşımda dən olmur, süfrəmdəsə dad, 
Əlim xəmir olur, qarnım isə ac. 
Yurdumu eləyir yoxsulluq bərbad, 
Tayımda un olmur, qızaranda sac. 
 
Kiminin həyətdə iti ət yeyir, 
Kiminin evində körpə ac yatır. 
Ədalət çəkisi ondadır, əyir, 
Haqlının haqqına haqsızlar çatır. 
 
Yersiz deməyibdir ata-babalar: 
“Kərmənin közüdür varlının sözü”. 
Sözü kəsərlidir, nahaqqı haqdır, 
Önündə çökəndir yoxsulun dizi. 

QAYITMA GERİ 
 
Dönük xəyalınla aldatma məni, 
Gələsi deyilsən, qayıtma geri. 
Bəsdir həsrətlərə qatıldım illər, 
Gələsi deyilsən, qayıtma geri. 
 
Gedəndə bircə yol geri dönmədin, 
Sevgi ocağımda yanıb-sönmədin. 
Verdiyin sözlərə bir an yenmədin, 
Gələsi deyilsən, qayıtma geri. 
 
Cığırsız yolları cüt izləmişdik, 
Həsrətin sonunu şən gözləmişdik. 
Yoxsa ayrılığa söz sözləmişdik? 
Gələsi deyilsən, qayıtma geri. 
 
Qıymadın barlansın yaşıl günlərim, 
Xəzana tuş oldu yaş düyünlərim. 
Köksümdə saraldı ərköyünlərim, 
Gələsi deyilsən, qayıtma geri. 

HƏYAT YOLU 
 
Darıxma bu yolun sonsuzluğundan, 
Yorular yolları qoşa izləsək. 
Bu yolda eniş də, yoxuş da vardır, 
Sağ çatar məqsədə düzü düzləsək. 
 
Qaçmaz ayağımız sürüşkənlərdə, 
Köklü ağaclara söykənə bilsək. 
Bu yolda nə varsa, biz yora billik, 
Bu yolda bir yanıb, bir sönə bilsək. 
 
Yarmaz ayaqmızı nə çınqıl, nə daş, 
Kiçik tikanları səssizcə əzsək. 
Qarşıda nə varsa aşıb keçərik, 
Tikanlar gül olar, daşlarsa kəsək. 
 
Bu yolda əkərik meyvəli bağlar, 
Yolun çərçivəsin, kökün əyməsək. 
Bizlə güvənc yaşar bu ötən çağlar, 
Enişdən, yoxuşdan qorxub keyməsək. 
 
Səhərin taleyin bu gün yazarıq, 
Biz bu sevgimizi yaşada bilsək, 
Yaşayar bu ömür, bu həyat əbəd, 
Qoşa yol başlayıb, qoşa da ölsək. 

ÖYRƏTMƏ HİCRANA 
 
Öyrətmə hicrana hicran çəkmişi, 
Bitişmiş yaranı yenidən deşmə. 
Üzüb əllərini əlimdən gedib, 
Qəddimə ayrılıq donunu biçmə. 
 
Qıyma ürəyin də əllərin kimi 
Sevgi hərarətin nəbzdən salsın. 
Əkiz ilqarımız yalqız yaşayıb, 
Nisgil ürəyimi əlinə alsın. 
 
Yozma ayrılığı tale, qismətə, 
İnam dağlar aşıb, dənizlər yarar. 
Sevgidən yüksələr uğurlu həyat, 
Könlüm səninlədir, səni də arar. 
 
Saldığım cığırı duman bürüsə, 
Önümdə dikəlsə sıravi dağlar, 
Dumanlar qoynunda, dağlar çiynində 
Sevgim işıq olub səni soraqlar. 
 
Sən günəş parçası, sönməz işıqsan, 
Hicran sıza bilməz günəş qoynuna. 
Sevgin ilmələnib yalnız bağrıma, 
Uzaq dur, aldanma fələk oynuna. 
 

92/4/26-2014 

SAÇ AĞARMADI 
 
Səninlə sevdanın əhdin yazandan, 
Ağlım ürəyimlə heç bacarmadı. 
Əhdində sədaqət hissini duyub, 
Gözlərim sevincdən heç yaşarmadı. 
 
Aldatdım bir ömür özüm-özümü, 
Dönümsüz yollara dikdim gözümü. 
Çağırdım hayıma haray dözümü, 
Sükuta alışdı dil bağırmadı. 
 
Gizlətdim özümdən gözümün sözün, 
Yalan gülüşlərdə itirdim izin. 
Süründüm önündə mən dizin-dizin, 
Zay oldu əməyim, Haqqa varmadım. 
 
Bilmədim zamanı necə yaşadım, 
Zamandan mən ancaq kədər daşıdım. 
Tanımaz sovuşdu yandan yaşıdım, 
Vaxtsız xəzan oldu, saç ağarmadı. 

İŞIQ 
 
Parlayan çırağım, həyat yarağım, 
Hər an yoxlayanım, tutan sorağım. 
Mənimlə alışıb yanan boyağım, 
Yanım ocağında, sönmə işığım. 
 
Günəşdən ayrılan parlaq qanadsan, 
Bəlkə də Günəşə əbəd soyadsan. 
Ömür diləyimə sanki muradsan, 
Saqınma Günəşdən, dönmə işığım. 
 
Sevgi bayrağımın çalar rəngisən, 
Həyat bağçamızın tər çələngisən. 
Nəğməkar ömrümün ritmi, çəngisən, 
Qovuşma gecəyə, enmə işığım. 
 
Günəş açmayınca, gün işıq saçmaz, 
Günəşsiz bir qönçə dodağı qaçmaz. 
Budaq diksinməsə, bülbüllər uçmaz, 
Üz tutub yadlara yenmə, işığım. 

 
91/11/17-2013 

AYRILMA ANA 
 

Vida ayrılıqdan, sondan söz açır, 
Vidanı düşünən həsrətdən qaçır. 
Onda da dünyalar başıma uçur, 
Ayrılma, amandır, ayrılma, ana. 
 
Hər zaman görüşü təzələyək biz, 
Yeni görüşlərə uysun sevgimiz. 
Yaşasın sevgimiz heç olmasa yüz, 
Ayrılma, amandır, ayrılma, ana. 
 
Qoyma oxşamaya dönə diləyim, 
Ağrıyar hicrindən yanar ürəyim. 
Gəl məndən usanma, dönmə, mələyim, 
Ayrılma, amandır, ayrılma, ana. 
 
Sən məni yaşadan isti nəfəssən, 
Könlümü oxşayan bir həzin səssən. 
Qıyma aramıza çöksün duman, çən, 
Ayrılma, amandır, ayrılma, ana. 

Hər gecə laylanla uyub gözlərim, 
Tutmusan əlimdən, durub dizlərim. 
Bir an susmağınla cayıb sözlərim, 
Ayrılma, amandır, ayrılma, ana. 
 
Günəşdə vurğunluq səndən doğubdur, 
Ayrılıq yaradan çəni boğubdur. 
Sənə yalvarışım, andım tək budur: 
Ayrılma, amandır, ayrılma, ana. 
 
Sağlamlıq yatağın ölümə qurma, 
Şənlik sabahımda geridə durma. 
Qayıtmam, oxunu bağrıma vurma, 
Ayrılma, amandır, ayrılma, ana. 

İNTİZAR ANLARI 

 
Gözəllərin arxasında gizləndim, 
Qara üzüm ağ olmadı, neyləyim? 
Əskiklərin qarşısında dizləndim, 
Soyuq arxam dağ olmadı, neyləyim? 
 

Gülənlərin gülüşünə büründüm, 
Xoşbəxtlərin arxasınca süründüm. 
Bənzərlikdə mən də xoşbəxt göründüm, 
Kefsiz damaq çağ olmadı, neyləyim? 
 

Sevgilimin yad göründüm gözündə, 
Dincəlmədim sinəsində, dizində. 
Sanki yoxmuş etibarı sözündə, 
Verən əhdi sağ olmadı, neyləyim? 
Yarım saat qalmış il təhvilində 

1393/12/29-2015 
 

BAŞ AĞARTMIŞAM 
 

Göz açıb dünyanı görəndən bəri, 
Ömrümü zamanla sürəndən bəri, 
Könlümü sevgiyə verəndən bəri. 
Yaşımdan xəbərsiz baş ağartmışam. 
 

Hələ uşaq ikən uşaq adında, 
Mənlə həmyaşlılar həyat dadında. 
Mənsə gecə-gündüz sevgi yadında, 
Yaşımdan xəbərsiz baş ağartmışam 

BAĞIŞLA MƏNİ 
 
Bircə ürəyimin sevgisi sənsən, 
Olarmı incidə sevəni sevən? 
Küsdünmü, bilmirəm, nədənsə məndən, 
Xətrinə dəymişəm, bağışla məni. 
 

Atıb getmə məni, ay nadan gözəl, 
Günəşdən cəlallı, aynadan gözəl. 
İncidin, bilmirəm, ay nədən, gözəl, 
Xətrinə dəymişəm, bağışla məni. 
 

Qoymaram sevgimiz daşa toxunsun, 
Eşqimiz söz olub, nağıl oxunsun. 
Nə sənin könlünə kədəri qonsun, 
Xətrinə dəymişəm, bağışla məni. 
 

AYRILIQ 
 
Gec alışdıq, tez ayrıldıq nədən biz? 
Sevgimizdən həsrət, nisgil qaldı iz. 
Matəm tutdu gəzdiyimiz cığır, düz, 
Yurdumuzda əbədləşən hicrana. 
 

Vüsal deyən ayrılıqdan əridik, 
Namərd fələk qəzəbindən kiridik. 
Qorxunc-qorxunc irəliyə yeridik, 
Daha düşdük iz azdıran dumana. 
 

Sevgimizə kimsə qoydu qadağa, 
Taleyimiz nədən düşdü duzağa? 
Sevgi, gülüm, vaxtsız gəldi orağa, 
Hər şey bitdi, ürək döndü al qana. 

OLACAĞA ÇARƏ YOXDUR 
 
Bəlli deyil olayların zamanı, 
“Olacağa çarə yoxdur” nə demək? 
Diksinərək yer, udqunur hər nə var, 
“Olacağa çarə yoxdur” nə demək? 
 

Çox sirri var bu dünyanın, anılmaz, 
Əyər fələk, yalnız özü yanılmaz. 
Həqiqətdir bu söz, əsla danılmaz, 
“Olacağa çarə yoxdur” nə demək? 
 

Haq batilə, batil haqqa boyanıb, 
Olum, ölüm qarşılıqlı dayanıb. 
Məzlum uyub, zalım düşmən oyanıb, 
“Olacağa çarə yoxdur” nə demək? 
 

QARĞIŞ 
 

Qayıdıb baxmaram bir də yollara, 
Get, bu yollar sənin yaşınca olsun. 
Mənim tək gözlərin yollarda qalsın, 
Get, bu yollar sənin yaşınca olsun. 
 

Başlanıb ad olmuş qoşa sevgimiz, 
Çatmadı bir ili başa sevgimiz. 
Döndü əllərinlə daşa sevgimiz, 
Get, bu yollar sənin yaşınca olsun. 
 

Qoşa arzuları yalqız daşıdım, 
Ayrılıq çəkməyə uşaq yaşıydım. 
Səni tanımağa bəlkə naşıydım, 
Get, bu yollar sənin yaşınca olsun. 

NEYLİRƏM 
 
Yanağımda möhürləndi göz yaşım, 
Dodağımda qıfıllandı söz yaşım. 
Xəyalımda donub qaldı sirdaşım, 
Yarı yolda qoydu məni yoldaşım. 
Əhdi danan yar-yoldaşı neylirəm. 
 
Hicranından köksüm üzrə köz qaldı, 
Əllərimdə əllərindən iz qaldı. 
Yollarında məndən bir cüt göz qaldı, 
Ürəyimdə dil açmamış söz qaldı. 
Əhdi danan yar-yoldaşı neylirəm. 
 
Göz yaşımdır yollarımın yoldaşı, 
Xəyalındır xəyalımın naxışı. 
Sirdaş olan atarmı heç sirdaşı? 
Yarın atar, doğma tutan oynaşı. 
Əhdi danan yar-yoldaşı neylirəm. 
 

ƏLİMİ ƏLİNƏ ALANDAN BƏRİ 
 
Küsübdür gözümdən şirin yuxular, 
Xəyalın başıma dolandan bəri. 
Ürəyim köksümdə tutmayır qərar, 
Əlimi əlinə alandan bəri. 
 
Bilmirəm hardasan, necədir halın? 
Başımdan çıxmayır bir an xəyalın. 
Gözümün önündə durub cəmalın, 
Eşqini qəlbimə salandan bəri. 

GƏLƏ BİLMƏDİM 
 
Getdin izlərini silmədi illər, 
Yolunda bir ömür ağardı tellər. 
Vəfasız olduğun demişdi ellər, 
Səni ürəyimdən silə bilmirəm. 
 

Axtardım məkanın mahalbamahal, 
Dolandı mənimlə bir ömür xəyal. 
Nə xəyal incəldi, nə qaldı bir hal, 
Yurdundan bir xəbər bilə bilmədim. 
 

Sən oldun qürbətdə ellərə eldaş, 
Mən oldum yurdumda qəmlərə sirdaş. 
Seçildi ömrümə xatirən yoldaş, 
Əydi yollarımız, gələ bilmədim. 
 

SON GÖRÜŞ 
 
Bəlkə də bu görüş son görüş oldu, 
Bir də gəlişimi gözləməyəsən. 
Görüş günlərimin bilmədin qədrin, 
Getdiyim yolları izləməyəsən. 
 

Bir gün yuxulardan ayılacaqsan, 
Məni itirdikdə sən peşman-peşman. 
Onda da mən yoxam, sən ayılan çağ  
Didəcək bağrını bu acı güman. 
 

Sənsiz keçirdiyim xatirələr də, 
Sənin həyatında təkrar olacaq. 
Ovacaq bağrını bir acı həsrət, 
Sevgidən yadında hicran qalacaq. 

GÖZLÜK 
 
Nə yaxşı gözlüyüm durub gözümdə, 
Yoxsa öyrənərdi sirrimi ellər. 
Acı baxışlardan qoruyur məni, 
Yaymasın ellərə sirrimi dillər. 
 

Amandır gözlüyüm, arxa ol gözə, 
Səndə daldalansın bu sellər, sular. 
Bir anlıq yerindən aralı dursan, 
Anam görüb gözüm, saçını yolar. 
 

Dərd ana dərdidir, dərdimi ansan, 
Ayrılsam anamdan, çökər dizlərim. 
Ürək ağrısıdır gözümdən axan, 
Odur ki, sığınır sizə gözlərim. 
 

AL QANA DÖNDÜ 
 
Əcəl oğurladı həyat saqqızın, 
Bir göz qırpımında virana döndü. 
Dağıldı binalar, öldü binalar, 
Saraylar bir anda al qana döndü. 
 

Ərköyün bəslənən körpə balalar, 
Bir anda keçindi qönçə lalalar. 
Yerlə yeksan oldu əngin qalalar, 
Bəslənən arzular gümana döndü. 
 

Zəngin beyinləri, gənc diləkləri, 
Aləmə naz satan şux mələkləri, 
Bir anda yox oldu dağ dirəkləri, 
Axdı al qanları xırmana döndü. 

ÜRƏYİM GEDİR 
 
Demə ki gedirəm, gedən özümən, 
Gedirsən arxanca ürəyim gedir. 
Hüzndən incələn, solan bənizim 
Qəm adlı cırnaqla özünü didir. 
 

Demə ki hicrana dözmək asanmış, 
Hicran abad qəlbi əzir, şumlayır. 
Köklü bənövşənin bükür boynunu, 
Yerinə tikanlı qanqal tumlayır. 
 

Hicran izlər silib ürək yandırır, 
Gedənin, gələnin gəlməz eyləyir. 
Qüssəyə, kədərə duzaq quranın 
Alır sevincini, gülməz eyləyir.  
 

NİSGİLLİ GÖRÜŞ 
 
Gəlişin sevincdir, gedişin kədər, 
Sənsizli günlərim keçir boş, hədər. 
Yurd arası sənli-mənli dərbədər, 
Buraxmır, izləyir bu hicran bizi. 
 

Sevgi diləyimiz xəyalda bitir, 
Əl əldən uzaqda, fürsətlər itir. 
Gəncliyi qocalıq qovmamış tutur, 
Buraxmır, izləyir bu hicran bizi. 
 

Ay-Günə bənzəmiş bizim bu sevda, 
Yetərsiz qalıbdı uğrunda dua. 
Simlər arxasında alınır nida, 
Buraxmır, izləyir bu hicran bizi. 

ARA NEYLƏYİM 
 
Hüzünlü gülüşün, sözlü baxışın 
Gətirib könlümü zara, neyləyim? 
Sevgi dünyamıza yaş seçir dilin, 
Dilindən uzanan dara neyləyim? 
 

Hərdən ki, xəyalın gəzir uzaqda, 
Bəslənən diləyim donur yaraqda. 
Didərgin qalıram sirli soraqda, 
Ağrın almadığım yara neyləyim? 
 

Bilmirəm bu sirrin çarəsi nədir? 
Bağrımı həsrətin yandırır, didir. 
Zaman qamçılayıb ömrümü, gedir, 
Sevincə qısqanan ara neyləyim? 
 

GÖZLƏRİ DİNLƏ 
 
Gedirsən, bir anlıq geriyə bir dön, 
Yoluna sərilən gözləri dinlə. 
Qoyma ki, bac alsın bu hicran bizdən, 
Könlümdə həbs olan sözləri dinlə. 
 

Gedib, ürəyimi qana döndərmə, 
Sevgi xəyalını yana göndərmə. 
Könlümdə közərən şəm’i söndürmə, 
Qarşında bu çökən dizləri dinlə. 
 

Saymazca sovuşub gedirsən nədən? 
Bəlkə də demirsən incidin məndən? 
Bir gündə saçlarım seçildi dən-dən, 
Hicrində sarsılan “döz”ləri dinlə. 

DÖZÜM 
 
Deyirlər dözümdür dərd-qəmə dərman, 
Dözümlə çəkilir dağlardan duman. 
Canlanır insanda dözümlə iman, 
Bəs demək ömürlük dözsün bu özüm, 
Dözümsüz ümidə nə qədər dözüm? 
 
Yaşım başlanandan, ağlım kəsəndən, 
Üstümə qəm, kədər yeli əsəndən, 
Taleyim yad olub, bəxtim küsəndən, 
Zaman sınağına döz olub sözüm, 
Ümidsiz dözümə nə qədər dözüm? 
 
Dözümdür hələ də bizi yaşadan, 
Dözümlə zülmətdən bac alırmış Dan. 
Nə demək bəlkə də dözüm alır can, 
Can alan dözümdə qalıbdır gözüm. 
Ümidsiz dözümə nə qədər dözüm? 
 
Dözüm deyə-deyə ağardı başım, 
Qocaldı dözümlə bu yaşıl yaşım. 
Tələslə dözümlə oldu savaşım, 
Tələsə yan dedim, səndən ön dözüm. 
Ümidsiz dözümə nə qədər dözüm? 

Dözdük ayrılığa, ölüm haqladı, 
Ölmədik ölənlə, dözüm saxladı. 
Dözümü ayrılıq, həsrət yoxladı, 
Dözdükcə həsrətə, saraldı üzüm. 
Ümidsiz dözümə nə qədər dözüm? 
 
O qədər dözdüm ki, dözdən utandım, 
Dözə korladığım gözdən utandım. 
Altmış il ayrılıq odunda yandım, 
Sonda da vətənim yazıldı mərzim. 
Ümidsiz dözümə nə qədər dözüm? 

UDUZDUN ƏHDİ, İLQARI 

 
Gecənin bağrında ney tək inləyən, 
Dərdimi, sözümü candan dinləyən, 
Mənə qarşı qəm-kədəri önləyən, 
De, nəyə uduzdun əhdi, ilqarı? 
 

Sevgini müqəddəs bilən sevgilim, 
Könlümün qubarın silən sevgilim, 
İndi göz yaşıma gülən sevgilim, 
De, nəyə uduzdun əhdi, ilqarı? 
 

Bir gün zülmətinə qalib Günəşdim, 
Eşqindən ötəri ellə güləşdim. 
Bilirdin sevginə uymuş ətəşdim, 
De, nəyə uduzdun əhdi, ilqarı? 
 

Sevgiyə ilk məni sən alışdırdın, 
Küsdüyüm sevinclə sən barışdırdın. 
Yenidən qəmə də sən qarışdırdın, 
De, nəyə uduzdun əhdi, ilqarı? 
 

Sevgi bazarında bir də yanıldım, 
Könlündən, gözündən düşdüm, danıldım. 
Az vaxtda qəlbində özgə sanıldım. 
De, nəyə uduzdun əhdi, ilqarı? 
 

Kişilik naminə sən and içmişdin, 
Sözümdən dönmərəm, çörək biçmişdin  
Yalnız həyatına məni seçmişdin, 
De, nəyə uduzdun əhdi, ilqarı? 

92/11/1-2014  

                     GƏRAYLILAR 
 

VƏTƏN DEYƏ YOL GEDİRƏM 
 

Qəriblikdən əl götürüb 
Vətən deyə yol gedirəm. 
Qürbət eldən ayrılaraq, 
Vətən deyə yol gedirəm. 
 
Yad dağları aşa-aşa, 
Yaxınlaşıram tanışa. 
Tələsirəm yar-yoldaşa, 
Vətən deyə yol gedirəm. 
 
Yol qısalır, dağ gizlənir, 
Qürbət eldən yurd izlənir, 
Vətəndə tək də dizlənir, 
Vətən deyə yol gedirəm. 
 
Hər bucağı ev-eşiyim, 
Dağı, aranı beşiyim. 
Mərd oğulları keşiyim, 
Vətən deyə yol gedirəm. 
 
Qayıtmaram sənə, qürbət, 
Torpağıma oldum qismət. 
Doğma eldə allam şöhrət, 
Vətən deyə yol gedirəm. 

YENƏ GƏZİR GÖZÜM SƏNİ 
 
Dağı duman yalayanda, 
Günəş Danı talayanda, 
Gecə zülmət calayanda 
Yenə gəzir gözüm səni. 
 
Arxamca yol sürünəndə, 
Uzaqdan iz görünəndə, 
Dünya işıq bürünəndə 
Yenə gəzir gözüm səni. 
 
Min illəri salsam yola, 
Hicran olsa öndə qala, 
Dözərəm hər qalmaqala, 
Yenə gəzir gözüm səni. 
 
Gecə ötər, səhər açar, 
Yollarına Günəş saçar. 
Vüsalına qanad açar, 
Yenə gəzir gözüm səni. 

UĞURSUZ SEVGİ 
 
Baxışında dondu sözüm, 
Gözlərindən axdı gözüm, 
Öyrənəndə sənə özüm, 
Keçən ömrü hədər gördüm. 
 
Sevgim oldu dildə andın, 
Ürəyində məni dandın, 
Ötəri bir həvəs sandın, 
Şirin eşqi zəhər gördüm. 
 
Gözlədim, gözlənilmədim, 
İzlədim, izlənilmədim, 
Sevdim, əzizlənilmədim, 
Eşqimdə çox zərər gördüm. 
 
Əprim-əprim oldu ürək, 
Nifrətə çevvrildi dilək, 
Ayırmağa əsdi külək, 
Günəşi dərbədər gördüm. 

SÖYLƏ, HAÇAN GƏLƏCƏKSƏN 
 
Ürəyimdə dondu sözüm, 
Gözləməkdən soldu gözüm, 
İncardanmı düşdü dizim, 
Söylə, haçan gələcəksən? 
 

Günlər ötdü, ay dolandı, 
Gəlmədin səbrim calandı. 
Köksüm üzrə qəm qalandı, 
Söylə, haçan gələcəksən? 
 

Arzularım dil açmadı,  
Günəş doğub nur saçmadı. 
Ürəyimdən qəm qaçmadı, 
Söylə, haçan gələcəksən? 
 

Söylə, məndən usanmısan? 
Əhdi, ilqarı danmısan. 
Odur bəlkə yubanmısan, 
Söylə, haçan gələcəksən? 
 

Alov çəkib yandı canım, 
Tükəndi dinim, imanım. 
Yalnız sənsən son gümanım, 
Söylə, haçan gələcəksən? 
 

Yolu qoşa gedəcəkdik, 
Hicri məğlub edəcəkdik. 
Qəm yaxasın didəcəkdik, 
Söylə, haçan gələcəksən? 
 

92/11/1-2014 

MƏNƏ DÜŞDÜ 
 

Dünya sərəndə süfrəsin, 
Yavan lavaş mənə düşdü. 
Şirinliyin paylaşanda, 
Turşulu aş mənə düşdü. 
 

Ailəmizə dayaq oldum, 
Dərdə, qəmə ortaq oldum. 
Şənliklərdən uzaq oldum, 
Lap böyük yaş mənə düşdü. 
 

Başlayanda gecə-gündüz, 
Tuşlananda ayla ulduz, 
Xoş günlərim oldu quduz, 
Düyünlü qaş mənə düşdü. 
 

Güvəndim saf ürəyimə, 
Vədə verdim diləyimə. 
Arxalandım mələyimə, 
Ürəyi daş mənə düşdü. 
 

Seçiləndə tale, yazı, 
Bölünəndə qəmi, nazı, 
Dilənəndə istək, arzı, 
Bəlalı baş mənə düşdü. 
 

Tutuşanda duyğu, ağıl, 
Toxunanda alna nağıl, 
Ürək oldu ağla paxıl, 
Sırtıq oynaş mənə düşdü. 
 

Parça-parça həyat bitdi, 
Sevinc, kədər gözdən itdi. 
Vəfalı dost tövraq getdi, 
Paxıl sirdaş mənə düşdü. 

DEYƏNDƏ SƏN ÖL, ÖLƏYDİM 
 
Ocağında köz olaydım, 
Söylədiyin söz olaydım. 
Çörəyində duz olaydım, 
Paylanaydım sənə, gülüm. 
 
Köksündə ürək olaydım, 
İçində dilək olaydım, 
Sən tutan bilək olaydım, 
Paylanaydım sənə, gülüm. 
 
Damağında dad olaydım, 
Ürəyində yad olaydım, 
Adınla həm ad olaydım, 
Paylanaydım sənə, gülüm. 
 
Əlindəki əl olaydım, 
Ağzındakı dil olaydım, 
Qolundakı bel olaydım, 
Paylanaydım sənə, gülüm. 
 
Yaxanda düymən olaydım, 
Məndə bitən sən olaydım, 
Bir səninlə şən olaydım, 
Paylanaydım sənə, gülüm. 
 
Yolun üstdə gül olaydım, 
Kölgən üçün kol olaydım, 
Bazarında qul olaydım, 
Paylanaydım sənə, gülüm. 

Nəğməndəki səs olaydım, 
Canında nəfəs olaydım, 
İlk sevdiyin kəs olaydım, 
Paylanaydım sənə, gülüm. 
 
Üzüyünə qaş olaydım, 
Könlünə sirdaş olaydım, 
Gözlərində yaş olaydım, 
Paylanaydım sənə, gülüm. 
 
Əlində çıraq olaydım, 
Eşqinə yaraq olaydım, 
Bir sənə qonaq olaydım, 
Paylanaydım sənə, gülüm. 
 
Gözündə baxış olaydım, 
Qəlbində naxış olaydım, 
Tanrıdan bağış olaydım, 
Paylanaydım sənə, gülüm. 
 
Yanağında xal olaydım, 
Dodağında bal olaydım, 
Beynində xəyal olaydım, 
Paylanaydım sənə, gülüm. 
 
Sinən üzrə gül olaydım, 
Gərdənində tel olaydım, 
Deyəndə sən öl, öləydim, 
Paylanaydım sənə, gülüm. 
 



Misilsiz sevgi 

 64 

DÜNYA, MƏNİ ÇOX SINAMA 
 (1) 

 
Qayğılarda qaynaq oldum, 
Sevinclərə yamaq oldum, 
Qəm oduna çataq oldum, 
Dünya, məni çox sınama. 
 
Yoldaşsıza sirdaş oldum, 
Kimsəsizə yoldaş oldum, 
Qəm-qüssəylə baş-baş oldum, 
Dünya, məni çox sınama. 
 
Fələk ölçür, fələk biçir, 
İnsan bağın dərib biçir. 
Az zamanda ömür keçir, 
Dünya, məni çox sınama. 
 
Nə rəvadır böylə sınaq? 
Neçə yazım keçdi quraq. 
Keçinmədi dişlə damaq, 
Dünya, məni çox sınama. 
 
Kilkələndi sevinc, kədər, 
Oldum yurdumdan dərbədər, 
Yaratmışam dərddən hünər, 
Dünya, məni çox sınama. 
 
Köklənibdi könül sazım, 
Ucalanıb qəm avazım, 
Xəzan olub bahar-yazım, 
Dünya, məni çox sınama. 

Dinləyənim gözlə yanaq, 
İnləyənim gülməz dodaq, 
Sevincə qəm vurub çataq, 
Dünya, məni çox sınama. 
 
Ömrümüzə varaq-varaq 
Fələk yazdı vəsli yasaq. 
Günəş gəlmiş sənə qonaq, 
Dünya, məni çox sınama. 
 

(2) 
 
Otuza dolmamış yaşım, 
Ağarıbdı başım, qaşım. 
Nisgil olub könüldaşım, 
Dünya, məni çox sınama. 
 
Qat-qat olub alnım, üzüm, 
Oxşayır özümü özüm. 
Yolda qalıb həsrət gözüm, 
Dünya, məni çox sınama. 
 
Olmaya dünyaya çoxam? 
Sanki yatıb qaraçuxam. 
Bəxtimə də vardan yoxam, 
Dünya, məni çox sınama. 
 
Soyuq su qatdın aşıma, 
Rəhm etmədin göz yaşıma. 
Bunu yazın başdaşıma: 
Dünya, məni çox sınama. 

DÜNYA 
 
Gül-çiçəklər sola-sola, 
Ömrü yaşa dola-dola, 
Yar-yoldaşı saldın yola, 
Özü əbəd qalan dünya. 
 
Minlər ömür bitdi səndə, 
Cavan-qoca itdi səndə, 
Yaxşı, yaman getdi səndə, 
Dizdən incar alan dünya. 
 
Neçə naxış qurdum səndə, 
Çiçək açan tək çəməndə. 
Baxdım həsrət-həsrət gendə, 
Məni gözdən salan dünya. 

YENİ ŞEİRLƏR 

 
ANA 

 
Ağrın alım, mənim anam, 
Gəl bölüşək ağrıları. 
Çoxu mənim, azı sənin. 
Gözlərində donub qalan, 
Daldalanan göz yaşını 
Gülüşündə düşünürəm, 
Dodağında tamsınıram. 
Gəl, danışaq, yüngülləşək, 
Keçəcəkdən, gələcəkdən. 
Sözü mənim, sazı sənin. 
Mənim anam, ağrın alım, 
Ağrıların ağırlığın, 
Yaraların sızıltısın 
Baxışından eşidirəm. 
Bu həyatın, yaşayışın 
Qəmi mənim, nazı sənin. 
Fəsillərə püşk atmadan, 
Payız mənim, yazı sənin. 
Qəm üstünə qabarmasın, 
Hicran həyata dalmasın, 
Səni şad görüb ağlasın 
Sənə torun quran əcəl, 
Ölüm mənim, arzu sənin. 

 
Təbriz, imam Rza xəstəxanası, 

88/6/9-2009 

SEVGİ GÖRÜŞÜ 

 
Bir nöqtədə ayrılırıq, 
Əli əldən üzə-üzə. 
Sən Güneyə, mən Quzeyə, 
Addımların artır sanı. 
Göz arxada yorulduqca, 
Fasilələr genişlənir. 
Göz görümün itirərək, 
Gülüş hüzünə çevrilir. 
Hüzünlərdə xəyal bitir, 
Hicran önün almaq üçün 
Vüsal şe’rin toxuyuruq. 
Əllərimizdə iz salan, 
Sevgimizdən damıb qalan 
Qəlbimizə hopdururuq. 

 
91/12/13-2013 

 
TƏMƏNNA 

 
Mənim səndən istəyim yox, 
Diləyim yox. 
Ancaq sənə bir sözüm var: 
Yaşım yaşından qocala, 
Başım başından ucala. 
Arzum fələkdən bac ala, 
Tut əlimdən tifil kimi. 
Qoyma məni başsız, ana, 
Qalan ömrü yana-yana. 

ƏLİM HƏLƏ ƏLİNDƏDİR 
 

Keçmə gecəm, daha uzan, 
Qoy sayrışsın ulduzları. 
Ay yerində sıx dayansın, 
Gecəni sabah olmasın. 
Günəşi yaşmaqda qalsın 
Göyün əngin sinəsində. 
Uzan gecəm, elə çevril, 
İlim, dolan, illərə dön, 
Ancaq sabah açılmasın. 
Əlim hələ əlindədir, 
Gözüm gözüylə danışır, 
Bağrım bağrıyla alışır, 
Sevgisin mənlə paylaşır, 
Anam hələ yanımdadır. 
Taleyimə nə yazacaq? 
Nə yazacaq, nə pozacaq? 
Arzumun gorun qazacaq 
Çıxsa günəş, batsa gecə,  
Mən bu sabahdan qorxuram. 
Köçmə gecəm, artıq dayan, 
Anam hələ yanımdadır. 
Əlləri əllərimdədir. 

 
Təbriz İmam Rza xəstəxanası 

88/6/9-2009 

GETMƏYƏCƏK 
 

Heç bilmədim harda gördüm? 
Necə gördüm? 
Niyə gördüm? 
Mürgülədi xəyalıma, 
Güzgü oldu cəmalıma. 
İnam oldu məhalıma, 
Oğurladı ürəyimi, 
Taladı var diləyimi. 
Sonda yalqız qoyub getdi, 
Birdəfəlik gözdən itdi. 
Ürəyimdə hopub qaldı, 
Xəyalımda sönməyərək. 
 

SINIQ KÖLGƏ 
 

Qorxunc zaman caynağından, 
Onun acı sınağından 
Dağa, daşlara sığındım. 
Başı ərşə gedən dağlar 
Dandı dayağını, 
Vermədi ayaq. 
Yaşıl meşələrin sındı kölgəsi, 
Yaşıl yaşa güvənc meşə 
Götürmədi yaxşı peşə, 
Olmazlığın dolu deyən qabartdı 
Kökü köksüz meşələr. 
Özü isti, içi bumbuz, 
Dünyanın qat-qat qarnında 
İsinmədi nə kürəyim, 
Nə ürəyim. 
Başım üstdə sındı kölgə 

SAÇIMIN QARA VAXTINDA 
 

Saçımın qara vaxtında 
Könlümə əhdini yazdın. 
Təzə dirçələn eşqimin 
Köksümdə kökünü qazdın. 
Nə bir sevinc bağışladın, 
Nə sevgimi alqışladın. 
Ayrılıqla qarğışladın, 
Vüsala doğrulan eşqi. 
İndi artıq ağarıbdı, 
Başda qara saç qalmayıb. 
Günəş kimi parlaq üzüm 
Kölgələnib, al qalmayıb. 
 

 
XƏBƏRSİZ EL 

 
Bir yağış endi yerə, 
Min naxış getdi selə. 
Kölgələr qondu telə, 
Qaralar ağı aldı, 
Ağı ürəyə doldu. 
Xəbər çatmadı elə, 
Eli tərpədən olsun, 
Selə sərhəd yaransın, 
Həyata inam olsun. 

SƏN GƏLMƏDİN 
 

Demişdin gələrəm. 
Otağı bəzədim, süfrəni sərdim. 
Geyindim al-yaşıl geyimlərimi, 
Seçdim ən gözəl deyimlərimi. 
Hörüyümü daraqladım, 
Qonaq yolun yaraqladım. 
Gələsən düşündüm; 
Baş qoyam sinənə, dincələm bir an. 
Xəyalımda bitən o iki böyük 
İllər bir-birindən ayrılan alma 
Qovuşa dedim. 
Sərdim yola gözlərimi, 
Sən gələni gözləyə göz. 
Bir saata gələcəkdin, 
Saat ötdü, günə döndü. 
Gecə-gündüz ay dolandı, 
Zamanları duman aldı. 
İşıq saçan gözüm söndü, 
Qara telim qara döndü. 
Sən gəlmədin, 
Sən gəlmədin. 
Sən gəlmədin. 

QADIN 

 
Mən qadınam, nə günahlıyam? 
Yerim yerdən alçaqlardı. 
Odur bir söz doğur məndə: 
Mən ki, alçaq yaşamıram, 
Arsınsın kişilər mənə. 
Başıuca oğlanları 
Kim böyüdüb ətəyində? 
Zülmə qarşı duranları 
Kim qaldırıb o yerlərə? 
Onda yalan hekayədir, 
Hamı canlı yatan zaman, 
O qadındır var eşqilə 
Layla deyib keşik çəkir. 
Bəşər haqqı adlanan gün 
Divanlar qurulur ellər içində. 
Qadınlar haqqına haray yazılır, 
Yazılar yaranır, sözlər qalanır. 
Qadınlar yarıdır haqda kişiylə, 
İmzalar çəkilir yanbayan, qat-qat. 
Ancaq ki, gün dönüb zaman ötərək, 
Ürəklər imzasın əllərdən danır, 
Qadını yaramaz bir bəndə sanır. 
Ondandır ki, düşünürəm; 
Mən qadınam, nə günahlıyam? 
Yerim yerdən alçaqlardı... 
Tanrı yaradanda bərabər tutub 
Qadını, kişini – bütün insanı. 
Ancaq ki, danılır bu haq-ədalət, 

Naşı beyinlərin çiy al-verində. 
Dalmamış həyatda yola, yolağa, 
İnsanı insandan salır ayağa. 
Böylə də yaranır insanlar içrə 
Naşılıq odundan qopur ədavət. 
Cəhalətin dövrü hələ, 
Qadın haqda təkrar olur, olacaq da. 
Bir günaha batan qadın məhkəməsiz cəzalanır, 
Min günaha batan kişi bir him-cimlə bağışlanır. 
Həqiqi bir hekayəni duyun artıq: 
Qonşumuzda bir gözəl qız 
Gəlin köçüb ana oldu. 
Zaman ötdü, gün dolandı, 
Az zamanda vaxtsız soldu, 
Gəlinliyi qənim oldu. 
Neçə aya dolan kimi 
Sısqa canı ikilədi. 
Qovzadı qarşı burnuna, 
Vaxt çataraq doğdu oğlan. 
Necə oğlan? 
Sarı murğuz, 
Gözü qıyıq, 
Ağzı batıq, 
Alnı yarıq. 
Hər nə idi oğlan idi. 
Ad böyüdən insan idi. 
Göz dəyməsin, 
Üzərliyi dörd bucaqda yandırdılar.. 
Yataq evin bacasına, qoşa oraq sancdırdılar. 
Qırx çıxana günlərini qorudular 
Dualıdan, duasızdan. 



Mihən Kərim 

 75 

Artıq oğlan tutdu ayaq, 
Atasından öyrənirdi 
Anasını tapdamağı. 
Ana da ki, sevinirdi 
Balasının artımına. 
Ondan sonra neçə qarın doğdu ana, 
Yeriyi gah qıza oldu, gah oğlana. 
Başı uca olmaq üçün, 
Bir də oğlan doğmaq üçün, 
Etdi çoxlu nəzir-niyaz, 
Vaxt çatarkən doğdu bir qız. 
O doğuşda söndü ulduz, 
Yazıq arvad 
Taleyini gördü bərbad. 
Quduz oldu ər bu zaman 
Niyə bir də qız doğmusan? 
Kötəklərə etdi qurban, 
Sındı ağzındakı dişlər. 
Bəlkə əksə döndü işlər, 
Qarnında yerləşdi dişlər. 
Tanrı rəhmi diş qarında dişərdi, 
Boş qarında sanki oğlan göyərdi. 
Demə uşaq əkiz imiş. 
Ana doğdu yetişməmiş, 
Bir qaramtıl qara oğlan. 
Oğlanı görən tək ata 
Sevincindən qaçdı yana, 
Şükr etməyə Tanrısına 
İt binəsin çəkdi başa. 
Töhmətlərdən, kötəklərdən 
Tapdı nicat. 

Çox zaman da sovuşmamış, 
Qız artmamış, qovuşmamış 
O gündən ki, anasından doğuldu 
Bir ay ötən həmən gündə boğuldu. 
Gözü yaşlı qaldı ana, 
Öz içindən yana-yana 
Üz tutaraq Tanrısına 
Dedi neylim, dözməliyəm, 
Mən qadınam, nə günahlıyam? 
Yerim yerdən alçaqlardı 
Çün qadınam... 

